NÝ LEIKSKÓLALÖG
Ný leikskólalög (nr. 90/2008) tóku gildi 1. júlí síðastliðinn. Í bráðabirgðaákvæði með þeim er kveðið á um að reglugerðir samkvæmt eldri lögum (nr. 78/1994) haldi gildi sínu þar til nýjar reglugerðir hafa verið settar svo fremi þær stangist ekki á við nýju lögin. Uppbygging og efnisskipan er með nokkuð nýju sniði og einnig eru lögin ítarlegri og lengri en þau fyrri.

Börnin

Lögin byggjast á sömu grundvallarhugsun og eldri lög, þ.e. að barnið, réttindi þess og velferð sé í fyrirrúmi. Meiri áhersla er þó lögð á hagsmuni barna en áður, til dæmis með ákvæðum um ráðningartakmarkanir og tilkynningarog þagnarskyldu. Einnig er kveðið fastar að orði um rétt barna til sérfræðiþjónustu og málskotsréttur heimilaður í afmörkuðum þáttum.

Starfsfólk

Ákvæði um ráðningu starfsfólks vísa til nýrra laga um menntun og ráðningu kennara og skólastjóra og eru með nýju sniði. Það felur í sér að a.m.k. 2/3 hlutar þeirra sem starfa við kennslu, umönnun og uppeldi skuli hafa menntun leikskólakennara. Fáist ekki leikskólakennarar til starfa í 2/3 hluta er heimilt að lausráða aðra að undangenginni endurtekinni auglýsingu. Í 1/3 hluta er heimilt að fastráða þá sem ekki hafa leyfisbréf. Þetta kemur þó ekki í veg fyrir að sveitarfélög ráði kennara umfram lágmarkið. Leiðbeinendur sem eru í störfum við gildistöku laganna skulu halda þeim.
Foreldraráð

Aukin áhersla er lögð á samstarf við foreldra og aðkomu þeirra að leikskólastarfi. Í september ár hvert skal kjósa þriggja manna foreldraráð að frumkvæði leikskólastjóra sem starfar með ráðinu. Foreldraráð skal gefa umsagnir um skólanámskrá og aðrar áætlanir sem varða starfsemi leikskólans og fylgjast með framkvæmd þeirra. Foreldraráð gegna öðru hlutverki en foreldrafélög sem eftir sem áður geta starfað við leikskóla.

Húsnæði og fjöldi barna

Í lögunum eru í fyrsta skipti ákvæði um húsnæði leikskóla. Þau fela jafnframt í sér að núverandi barngilda- og rýmisviðmið verði afnumin úr reglugerð og aðstæður á hverjum stað ráði barnafjölda, svo sem aldursdreifing og sérþarfir, lengd dvalartíma, stærð leik- og kennslurýmis og samsetning starfsmannahópsins.

Upplýsingaskylda milli skólastiga

Meiri áhersla er lögð á tengsl og samstarf leik- og grunnskóla en áður. Nýmæli er að persónuupplýsingar sem nauðsynlegar eru fyrir velferð barns og aðlögun í grunnskóla skulu fylgja börnunum úr leikskóla.

Mat á skólastarfi

Lögin fela í sér ný ákvæði um innra og ytra mat á skólastarfi sem var ekki lögbundið áður. Framkvæmd mats er í höndum ráðuneytis, sveitarfélaga og leikskóla en mestar skyldur eru lagðar á sveitarfélögin.

Rekstur leikskóla

Í lögunum er mun ítarlegra ákvæði en áður um leyfi til annarra en sveitarfélaga til að reka leikskóla. Fram kemur að sveitarfélög þurfi að setja sér reglur um slíkar leyfisveitingar og hvað skuli koma fram í rekstrarleyfum.

Samrekstur skóla

Nýmæli er að lögin heimila samrekstur leik-, grunn- og tónlistarskóla undir stjórn eins skólastjóra sem skal hafa leyfisbréf á leik- og/eða grunnskólastigi. Þetta ákvæði er fyrst og fremst hugsað til að mæta aðstæðum í fámennum sveitarfélögum.

Reglugerðir

Í lögunum eru nokkur ákvæði um að setja skuli eða heimilt sé að setja reglugerð. Slík ákvæði er að finna í 6. gr. Um leiðbeiningar- og stjórnunarhlutverk leikskólakennara, 12. gr. um starfsumhverfi leikskóla, 15. gr. um Sprotasjóð, 16. gr. um tengsl leikskóla og grunnskóla, 20. gr. um innra og ytra mat og upplýsingaskyldu og 21. gr. um sérfræðiþjónustu leikskóla.

